ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2007 ԹՎԱԿԱՆԻ ՀՈԿՏԵՄԲԵՐԻ 4-Ի № 1268-Ն ՈՐՈՇՄԱՆ ՄԵՋ ԼՐԱՑՈՒՄ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ  ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ

1. Ընթացիկ իրավիճակը և իրավական ակտի ընդունման անհրաժեշտությունը.
Նախագծով առաջարկվում է ՀՀ պետական սահմանին ՀՀ մուտքի վիզա ստանալու իրավունք ունենալու պետությունների ցանկում ավելացնել նաև Ինդոնեզիան, քանի որ Հայաստանի Հանրապետության և Ինդոնեզիայի միջև ձեռք է բերվել պայմանավորվածություն՝ փոխադարձության սկզբունքի հիման վրա հնարավորություն տալ երկու երկրների քաղաքացիներին մուտքի վիզա ստանալ ըստ ժամանման՝ պետական սահմանի անցակետում։ 
	Ներկայումս Ինդոնեզիայի քաղաքացիները ՀՀ մուտքի վիզա կարող են ստանալ միայն ՀՀ դեսպանություններում և հյուպատոսական հիմնարկներում, ինչպես նաև E-VISA համակարգի միջոցով։ Բացի այդ, Ինդոնեզիայի այն քաղաքացիները, ովքեր ունեն Ամերիկայի Միացյալ Նահանգների, Ավստրալիայի, Նոր Զելանդիայի, Կորեայի Հանրապետության, Մեծ Բրիտանիայի և Հյուսիսային Իռլանդիայի Միացյալ Թագավորության, Կանադայի, Ռուսաստանի Դաշնության, Ճապոնիայի, Եվրոպական Միության երկրների, Շենգենյան համաձայնագրի երկրների և Պարսից ծոցի համագործակցության խորհրդի երկրների ժամանակավոր կամ մշտական կացության կարգավիճակ կամ վավեր մուտքի վիզա՝ Հայաստանի Հանրապետության մուտքի վիզա կարող են ստանալ Հայաստանի Հանրապետության պետական սահմանի անցման կետերում։
Բացի այդ, նախագծով առաջարկվում է Հայաստանի Հանրապետության պետական սահմանի անցման կետերում Հայաստանի Հանրապետության մուտքի վիզա ստանալու իրավունք ունեցող երկրների ցանկից հանել Պանաման, քանի որ Հայաստանի Հանրապետության 7 սեպտեմբերի 2023 թվականի N 1504–Ն որոշմամբ՝ փոխադարձության սկզբունքի հիման վրա՝ Պանամայի Հանրապետության քաղաքացիների համար սահմանվել է առանց մուտքի վիզայի ռեժիմ 2023 թվականի սեպտեմբերի 8-ից։
Լրացուցիչ տեղեկատվություն
Համաձայն Ինոդնեզիայում ՀՀ դեսպանությունից ստացված տեղեկատվության՝ առ 25.08.2023թ. դրությամբ ՀՀ քաղաքացիները կարող են Ինդոնեզիայի վիզա ստանալ երկիր ժամանելուն պես, ինչպես նաև նախապես ստանալ էլեկտրոնային վիզա (հղումը՝ https://molina.imigrasi.go.id/), որից հետո երկիր ժամանելուն պես օդանավակայնում մոտենալ համապասխան պատուհանին (VOA countries)։ Սահմանին վիզա ստանալու վճարը կազմում է 500,000 ինդոնեզական ռուփիա (շուրջ 30 ԱՄՆ դոլար), որով քաղաքացիները կարող են մուտք գործել երկիր 30 օրով՝ մեկ անգամ ևս 30 օրով երկարաձգելու հնարավորությամբ։ Ժամանելուն պես վիզայի դիմելու համար անհրաժեշտ է տրամադրել հետադարձի կամ այլ երկիր ճամփորդելու տոմս, ինչպես նաև անձնագրի վավերականությունը պետք է լինի առնվազն 6 ամիս՝ մինչև Ինդոնեզիայում գտնվելու նախատեսված ժամկետի ավարտը։
ՀՀ քաղաքացիների շրջանում Ինդոնեզիայի առավել հանրահայտ զբոսաշրջային ուղղություններից է համարվում Բալի կղզին։
2. Առաջարկվող կարգավորման բնույթը.
Ներկայացված նախագծով առաջարկվում է փոխադարձության սկզբունքի հիման վրա Ինդոնեզիայի քաղաքացիներին հնարավորություն տալ ստանալ մուտքի վիզա ՀՀ պետական սահմանին՝ ի թիվս ներկայումս սահմանված 21 երկրների քաղաքացիների, ինչպես նաև Պանաման հանել այդ ցանկից՝ փոխադարձաբար առանց վիզայի ռեժիմ սահմանվելու հիմքով։ Նշված երկրները ընտրվել են փոխադարձության սկզբունքի, միգրացիոն ռիսկերի և ուղևորահոսքերի համադրված գնահատման արդյունքում։ 

3. Ակնկալվող արդյունքը.
Նախագծի ընդունման արդյունքում ակնկալվում է Ինդոնեզիայի հետ ապահովել փոխադարձության սկզբունքը՝ երկու երկրների քաղաքացիների համար սահմանելով հավասար հնարավորություն պետական սահմանին վիզա ստանալու հարցում։
Նախագծի ընդունման արդյունքում ակնկալվում է ցանկից հանել Պանաման՝ առանց վիզայի ռեժիմ սահմանելու կապակցությամբ։
4.Նախագծի մշակման գործընթացում ներգրավված ինստիտուտները և 
անձինք.
Նախագիծը մշակվել է արտաքին գործերի նախարարության կողմից։

5. «Հայաստանի Հանրապետության կառավարության 2007 թվականի հոկտեմբերի 4-ի № 1268-Ն որոշման մեջ լրացում կատարելու մասին» Հայաստանի  Հանրապետության կառավարության որոշման նախագծի ընդունման դեպքում պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման մասին.

6. Կապը ռազմավարական փաստաթղթերի հետ.
Ներկայացված նախագծի ընդունումը համապատասխանում է ՀՀ կառավարության 2021-2026թթ. ծրագրի 2.5 («Զբոսաշրջություն») և 6.2 («Պետության կողմից հանրությանը մատուցվող ծառայություններ») կետերով սահմանված նպատակներին, ինչպես նաև Հայաստանի զբոսաշրջության զարգացման 2020-2030 ռազմավարությանը։
